REZIME RADA

Kvalitet električne energije se počinje razmatrati prvobitno u industrijskim i komercijalnim elektroenergetskim sistemima, a zatim se ovo pitanje širi na elektroenergetski sistem javne mreže. Posljednjih godina je razvoj industrijske proizvodnje usmjeren na automatizaciju procesa i upotrebu elektronički upravljane opreme, koja je energetski efikasnija ali koja je značajno osjetljivija na promjene napona napajanja, tako da kvalitet električne energije može imati direktan ekonomski uticaj na mnoge industrijske potrošače. U uvodnom dijelu rada su navedeni osnovni aspekti problema kvaliteta električne energije. Deregulacijom tržišta električne energije, električna energija postaje roba i mora zadovoljiti određeni kvalitet koji je danas definisan standardima, a pregled važećih standarda i preporuka je naveden u trećem poglavlju. Propadi napona su jedan od parametara kvaliteta električne energije, a osnovne karakteristike propada napona su date u drugom poglavlju rada. 

Cilj ovog magistarskog rada je da se izvrše realna mjerenja talasnih oblika propada napona  i efektivnih vrijednosti napona koji nastaju normalnim radom i startovima motora u okviru 1 kV rudničke mreže, odnosno pri radu elektromotornih pogona kompleksno mehanizovanog širokog čela (KMŠČ) u Rudniku ''Mramor'' u Mramoru. Navedeno KMŠČ-o je opisano u četvrtom poglavlju. U petom poglavlju su navedene karakteristike korištenih mjernih instrumenata, mjerne tačke na kojima su izvršena mjerenja i opisane mjerne metode koje su korištene. Na osnovu sprovedenih mjerenja, u šestom poglavlju, je data analiza propada napona sa aspekta identifikacije propada napona, uzroka propada napona, dužine trajanja propada napona kao i učestalosti pojavljivanja propada napona u okviru 1 kV rudničke mreže. Takođe su identifikovani najnepovoljniji vremenski trenuci što se tiče karakteristika propada napona u toku posmatranog perioda od nekoliko sati, jednog dana i jedne sedmice.

Na osnovu dostupnih poznatih parametara 1 kV rudničke mreže u okviru programskog paketa Matlab/SymPowerSystem napravljen je odgovarajući model dijela 1 kV mreže, koji je predstavljen u sedmom poglavlju. Izvršeno je poređenje rezultata talasnih oblika propada napona dobijenih mjerenjima i simulacijama nad realizovanim modelom.

U završnom dijelu rada su, nakon sprovedenih mjerenja, analiza i simulacija, dati zaključci o talasnim i efektivnim vrijednostima propada napona u 1 kV rudničkoj mreži usljed rada pogona KMŠČ-a. Dati su zaključci o ozbiljnosti pojava propada napona obzirom na karakteristike propada napona i učestalosti pojavljivanja, te dati prijedlozi za ublažavanje odnosno otklanjanje ovih negativnih pojava. 

